
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Про главного вора

	ТЭРГҮҮН ХУЛГАЙЧ

	(Дегтярын уурхайчны яриа)

	 

	Кунгурка тосгонд өсөж, насаараа хүрз ёотуу бариад алт, хүдрийн уурхай хэсэж ухаж төнхөж, маажиж малтаж яваа би яагаад энэ ханийн газрыг мэдэхгүй байх бил ээ! Алт мөнгөний бараа харж зэсийн дуу дуулах болов уу гэж жалга судаг, дов толгод бүрийг сэндчин нэгжиж харгуй замыг чийрлэж гүйцсэн хүн гэж намайг хэлж болно шүү. Олз омог багатай явсан ч гэсэн олон хүнийг хөлийнх нь улнаас толгойны нь оройг хүртэл ажиглаж танилаа даа. 

	Хуучин цагийн юм ч их дуулж явлаа. Хөгшчүүлээс их юм дуулсан боловч ой муутай болохоор тэр үедээ хэчнээн сонин санагдаж байсан юмыг ч мартаж орхих юм. Нэгэн герман л санаанаас огт гардаггүй юм. Тэр германд «тэргүүн хулгайч» гэж нэр өгсөн нь жирийн хэрэг биш, үнэндээ л тэргүүн хулгайч байж бил ээ! Тийм хүнийг мартах аргагүй юм. 

	Юм хумсалдаг герман алийг тэр гэх вэ, хулгай хийж байхыг нь ч нүдээр үзэж явлаа. Гүн хэргэмтэй нэг германыг хулгай хийж байхад нь барьсан юм. Бребер гэдэг нэртэй түүнийг Сахалт гэж хочилдог байж билээ. 

	Бид артелиараа уулын халх гэдэг цайзаас холгүй алт эрж байлаа. Тэр гүн хэргэмт Сахалт тэндхийн сангийн нэгэн алтны уурхай эзэмшиж байсан юм. Тэгээд юу болсон гэж бодно? Бидний элснээс хулгайлж билээ. Бидний цооног руу ухаж, элснээс зөөж эхэллээ. Яг элс хулгайлаад зөөж байхад нь барихад Сахалт хочит гүн, Пруссийн яс махны тасархай гэсэндээ:

	— Пээ, юунд хэрэггүй юм ярина вэ? Шил архины чинь үнэгүй үг байна гээд хэнэг ч үгүй зогсож байдаг билээ. 

	Ингээд нэг өнгөрсөн юм. Хожим нь дахиад баригдахдаа, ажилчид л андуураад орчихсон юм гэж шалтаг заалаа. 

	— Оросын ажилчид үгэнд орохгүй улс юм. Баруун урд зүгт ух, дандаа баруун урд зүг рүү ух гэж хэлээд байхад зүүн тийш эргүүлж ухаад байх юм. Торгож л байвал зохих улс гэж гомдол гаргажээ. 

	Ингэж худал хэлэхэд ичиж зовмоор атал, сөөм хэртэй шар сахал шөрвийлгөж, гэдсээ унжуулчхаад ажиггүй их зантай зогсоно. Яг хулгай хийж байхад нь дайралдаж бариагүй бол эзэд ноёдын хувцас өмссөн ийм хүн элс хулгайлж шившгээ тарина гэж хэн ч бодохгүй билээ. 

	Тэр германы мэдлийн алтны уурхайд ажил хийдэг хүмүүс хэлэхдээ:

	— Зүүн тийшээ л ухаад бай! Дандаа зүүн тийшээ ух! Тэнд л алт элбэгтэй сайн элс бий гэж захидаг байсан гэжээ. 

	Элс хулгайлав гэж манай артелийнхан түүнийг торгож, хорин тавтын дэвсгэр авахад тэр хүн, та нар л буруутай гэж тэр мөнгийг өөрийн ажилчдаас суутгаж авах гэж оролдсоныг нь яана! Ажилчид юу боллоо гэж түүнд мөнгөө өгөх билээ дээ. Хэрэв ингэж хавчих юм бол шүүхэд заргалдана гэж ажилчид хэлжээ. 

	Эндхийн германчуудыг би бас үзсэн юм. Тэр үед Дегтярын уурхай ор сураггүй байсан цаг. Ганц Крылатын уурхай л зард гарч гурван газраас алт эрдэг байсан нь тэр үедээ овоо л юм байжээ. Уурхайн эргэн тойрон алтны эрэлчид энд тэндгүй газар ухаж төнхөж байв. Манай эндхийн Дегтярт сонин чулуу хааяа олдох боллоо. Хүмүүс тэр сонин чулууг хайх болов. Тэгтэл тэр герман хүрч ирлээ. Том бүдүүн хамартай хэр нь хэрэгтэй юмыг шиншиж мэдэхдээ ямар ч үнэрч нохойноос хождохгүй билээ. Хүний юманд хөл хөнгөн, үзэгдэж харагдахгүй очоод өд адил наалдчихна. Хэрэв нүүр өгвөл түрийвчтэй мөнгө байтугай түрийлсэн хоолны чинь халбагыг сэжиглэхгүй авах хүн!

	Сысертийн эзэд германчуудыг тоодоггүй байсан боловч, бид энд чинь уурхай байгуулъя гэж германчууд яаж ийж аргалж байгаад тэнд очжээ. Тэгээд хэл яриа тохироод уурхай малтаж эхэлсэн юм. Тэр уурхайгаа Берлин гэж их л сүржин нэрлэж, бид ийм л улс даа! гэсэн сүрхий байр гаргавч бас л шийдчихсэн хулгайчид байжээ. Яль шальгүй юмыг олзуурхан өвөрлөж, ажилчдыг тэсэж байх аргагүй болтол торгож зовооно. Тэд голчлон башкирчуудыг ажилчнаар хөлсөлдөг байсан нь жирийн хэрэг биш билээ. Оросууд бол яасхийгээд л биеэ хамгаалж дөнгөнө. Дээр үед башкирчуудын хүнд нөхцөлд байсныг тэд ашиглаж байж. Тэрхүү шинэ уурхайн ойр хавийн тосгонд голцуу чувааш, башкирчууд нутаглана. 

	Тэр уурхайг одоо өөрөөр нэрлэх болжээ. Хувьсгалын дараахан шинэ нэр өгч байхыг би нүдээрээ үзсэн билээ. Одоо болтол санаанаас гардаггүй юм. Уурхайд ажилдаа гарахын өмнө цуглараад, Берлин гэдэг нэрийг ор сураггүй болтол дарж мартуулах шинэ нэр өгье гэж ярилцсан юм. Ирхуша Телекаев гэгч башкир өвгөн цугларагсдын дотроос гарч ирлээ. Ирхуша ойрмогхон өөд болсон юм. Тэр өвгөн тэгэхэд ануухан гялалзаж явсан цаг. Нүд нь л муудсан болохоос гарынх нь бяр хэвээрээ байжээ. 

	Тэр өвгөнийг саналаа хэлэхээр гарч ирсэнд цугларагсад гайхсан авч:

	— Ирхуша гуай, ярь ярь! Юу бодсоноо хэл гэж зоригжуулжээ. 

	— Юуг ч дарж чадах тийм үг мэднэ би гэж өвгөн эхлэв. 

	— Ямар үг вэ?

	— Большевик гэдэг үг дээ. 

	Цугларагсад бүгдээр алга нижигнүүлэн ташиж:

	— Өвгөн ах та зөв хэллээ! гэлцэв. 

	Тэр өдрөөс хойш энэ уурхайг Большевик гэж нэрлэх болсон юм. Уурхайг хуучинтай нь огт адилгүй болтол шинэчилсэн билээ. 

	За энэ ч яах вэ. 

	Бас нэг герман миний санаанаас гардаггүй юм. Би түүний тухай өгүүлье. 

	Тэр герман бусдаасаа бүр онцгой. Өөр тийм хулгайчийг замбуулин даяар эрээд олохгүй. Тэр хүн манай нутгийн сангийн заводыг хулгайлж, бүх л бүтэн уул залгичихсан хэр нь ээ хахаж үхээгүй юм. Мөн бөх ходоодтой амьтан шүү!

	Ийм нэг явдал болсон гэж ярьдаг юм. Манай нутагт сангийн заводын эзэд, Демидовынхнаас өөр хувьдаа заводтой хүн байсангүй. Төмрийн дархны удам угсаа Демидовынхан заводын ажил мэднэ. Тийм учраас ч тэд германчуудыг тоохгүй, нутгийнхаа хүмүүсээр болгоод байдаг ажээ. Сангийн заводоор харин герман дүүрэн байжээ. Ажилдаа туслуулъя гэж тэднийг авчирсан биз. Тэд, сангийн хөрөнгө завшиж л тус хүргэжээ. Тэд бүгдээрээ яалаа гэж ив ижилхэн байгаа аж дээ. Гэсэн ч ажил нь бүтэмжгүй явж, сан үргэлж алдагдалд ордог байлаа. Энэ хэний санаанд таалагдах бил ээ? Гэтэл Демидовынхан сайн хөрөнгөөр исгэсэн гурил шиг бүхний нүдэнд илт баяжиж, дэгжин дээшилж байв. Завод бүр санд олз ашиг оруулж байхаар ямар өөрчлөлт хийх вэ гэж хүмүүс ярьдаг болжээ. 

	Хатан хааны ивээлээр германчууд тэр үед эрх мэдэл ихтэй байсан юм. Гүрлэсэн нохой шиг цугласан тэдгээр герман зарим нь генерал, зарим нь сайд, зарим нь бүр хатан хааны эр нөхөр мэт бүгд л өндөр цол хэргэмтэй байжээ. Доохнуур тушаалын хүмүүс ч өдий төдий ажээ. «Таны сангийн заводын бүх ажил хэргийг засан тохинуулж чадах тийм ухаантай хүнийг герман нутгаас олж авчрах хэрэгтэй болжээ» гэж хатан хааны ивээлд байдаг германчууд ятгах болжээ. 

	Тэдний хэлснээр бас нэг германыг урьж авчрав. Уурхайн ахлагч хамгийн том дарга гэж эхлээд түүнийг нэрлэсэн боловч үнэн хэрэгтээ ханаж цадахаа мэддэггүй, сүрхий сурамгай хулгайч байсан билээ. 

	Түүнийг хатан хаанд бараалхуулж:

	— Энэ хүн л алдагдлыг ашгаар нөхөж чадна даа гэж овойж оцойтол нь магтжээ. 

	Хатан хаан ихэд баярлаж:

	— Ийм л хүн аль хэдийнээс хэрэгтэй байсан юм. Сангийн заводуудыг эргэж үзээд ажил хэргийг нэг тийш болгож ажаамуу гэж хатан хаан хэлжээ. 

	— Тэр болно оо. Харин эхлээд судалж мэдэх хэрэгтэй. Үүнд нэлээд хугацаа хэрэгтэй дээ гэж герман хэлэв. 

	— Энэ талаар санаа зовох явдалгүй. Хөлс хүчийг нь гомдоохгүй өгнө. Улаагаар дамжих зардлыг генералын адилаар олгоё. Явж нүдээрээ үзэж ир гэж хатан хаан гуйжээ. 

	Ийнхүү тэр хүн манай энд ирж, байдлыг үзэж мэджээ. Тэр үед Хишиг өндөр уулын тухай их яриа дэгдэж байсан цаг. Нэгэн гөрөөчин тэр уулын чулуунаас авчирч уурхайн дарга нарт өгсөн юм гэнэ гэж ярьдаг билээ. Дээд зэргийн төмрийн хүдэр байхыг дарга нар таниад газар дээр нь очиж үзээд ир гэж юм мэддэг хүнийг явуулжээ. Тэр уул цул хүдэр байсан ажээ. Тийм шимтэй газрыг дор нь шон босгоод, сангийн мэдэлд авч төдхөн завод барьжээ. 

	Демидов мэдээж тэр бөөн олзны дэргэдүүр зүгээр өнгөрсөнгүй, тэр баялаг хүдэртэй уул руу гар сарвайжээ. 

	— Та нар юугаа харж байдаг улс вэ? Тэр гөрөөчнийг юунд дарга нартай уулзуулав? гэж туслагч нар луугаа давшилжээ. 

	Тэд нь яах вэ, дахиад хэрэгтэй юм олсон хүнд Демидовт хэлэлгүй бүү өнгөрөг гэж тэр гөрөөчнийг бариад цааш нь харуулчихжээ. Нэг үгээр хэлэхэд, тэд ингэж төвөг уджээ. 

	Тэр хүдэртэй уулын сургаар нэгэн заводын эзэн:

	— Намайг хуваарьтаа оруулж үзээч! Тийм уул бий гэж би урьд нь мэдэж байсан юм. Санаатай л хавьд нь заводоо байгуулсан юм гэжээ. 

	Энэ Хишиг өндөр гэгч уул их баялагтай газар байна гэдгийг нөгөө герман мэдээд, цааш нь заводоор явсангүй, хатан хаанд бараалхахаар яаралтай буцжээ. 

	— Би бүх заводоор явж үзлээ. Заводуудыг хүнд л тараагаад өгчихвөл их ашигтай баймаар байна. Тэгвэл төвөггүй юм. Ийм зөвлөгөө өгсний хариуд Хишиг өндөр уулыг надад аль. Ядаад л хэрүүл маргаан гарахгүй шүү дээ. Төвөг удахгүйн тулд Хишиг өндөр уулын дэргэд байгуулж байгаа заводыг ч надад өгсөн нь дээр байх. Би нэг оролдоод үзье гэж хатан хаанд хэлэхийг дуулсан германчууд баярлаж:

	— Овоо доо! Эр хүн! Аргыг нь оллоо шүү гэж магтав. 

	Манай оросын язгууртнуудын дотор луйварчид мундах биш дээ. 

	— Таны хэлснийг бид зөвшөөрч байна. Хэрэв үнэ өртөггүй буюу эсвэл удаан хугацаанд төлөхөөр бол би аль ч заводыг дуртай авч болох байна гэж тэд тэр хүнийг аялдан дагалджээ. 

	Хатан хаан үүнийг эргэцүүлж бодсонгүй. Цөл, дүүжил, миний хэлснээр болох ёстой гэдэг гурван үгнээс өөр юм мэдэх хаан биш дээ. Хатан хаан удалгүй тэр хүнд хэрэгтэй цаас бичгийг нь цохоод өгчээ. 

	Тэр үеэс эхлэн сангийн заводууд зараалын морь шиг язгууртнуудын гар дамжих болов. Тэргүүн хулгайч тэр германд хамгийн их нь оногджээ. Хишиг өндөр уулыг ойр хавийн заводтой хамт тэр хүн авчээ. Хатан хаан түүнийг манай нутгийн бүх заводын толгойлогч болгов. Ийнхүү тэр хүн нүдэндээ олигтой харагдсан бүгдийг хамаад байжээ. 

	Сангийн заводоос нэг нэгийг авсан бусад герман өөрсдийгөө өртэй гэж тооцож байхад тэргүүн хулгайч төлөх байтугай өөрийн тавьсан өрийг сангийн өрд тооцож байв. Тэнэг юмнуудыг олж мөнгийг нь салгаж байвал миний ажил тэр болно. Миний өрийг сайн төлнө биз. Тэгвэл хэн хэндээ гомдолгүй юм гэж тэр герман бодох ажээ. 

	Энэ нь бага санагдаж, сангийн заводын дээр үед хийсэн төмрийг өөрийн болгон худалджээ. 

	Энэ хулгайч хатан хааны таалал болтол ийнхүү дур зоргоор эзэгнэсэн билээ. Хатан хааныг үхмэгц тэр хүний зоогийн сав зогсоолдоо хүрч баригджээ. Би герман хүн, танай хуулиар намайг шийтгэх ёсгүй гэж шалтаг заажээ. Тэр германыг цөлсөн гэж ярьдаг юм. Харин сангийн заводыг хувьдаа эзэмших түүний луйврын аргыг орхисонгүй. Бодвол тэдний санаанд таалагдсан хэрэг биз. 

	Тэр германы тухай мартахгүй дурсан ярих юм заводод үлдэж хоцорчээ. Сангийн завод хулгайлж, бүтэн уул залгидаг уурхайн ахлагч, сурамгай хулгайч гэж түүнийг хочилсон билээ. 

	 

	1941 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

